
Inatsisartunut Ilaasortaq  

Doris Jakobsen 

 

  

Pineqartoq: § 37.1 262/2012 Kræftimik nappaateqarnerup piaartumik 

paasineqarsinnaanera 
 

Krætimik nakorsaaneq pillugu inatsisartunut ilaasortap apeqqutaanut qujavunga 
 
Apeqqutigineqartut tassaapput:  

 
1. Kræftimik nappaatilinnik nakorsartinnissamik qularnaveeqqusiinermut 

atatillugu, utaqqinissamut killigititaasup Rigshospitalimi atorneqartup, 
Kalaallit Nunaanni kræftimik nappaatilinnut tunngatillugu qanoq 
annertutigisumik maleruarneqarpa? 

2. Nappaatip kræftip kingusinaarluni nakorsarneqarnissaa 
pinngitsoorniarlugu, Naalakkersuisut qanoq iliuuseqarniarpat?   

Peqqinnissaqarfiup neqeroorutaasa pisariaqartitsinermut naapertuutinnginnerat, 

kræftimik nappaateqartut ilaannit saqqummiunneqaraangat, annertuumik 

attortissutigisarpara.  

 

Kalaallit Nunaanni kræftimik nakorsaaneq Qallunaat Nunaannisut 

aaqqissuunneqanngilaq taamaammallu Qallunaat Nunaanni kræftimik nappaatilinnik 

nakorsaaneq pillugu pilersaarutinut I, II, aamma III-mut atatillugu atuutsinneqartoq 

assigalugu, nakorsartinnissamut qularnaveeqqusiineq nunatsinni atuutsinneqarani. 

Taamaammat apeqqut erseqqissumik akisinnaanngilara, Kalaallit Nunaannili 

peqqinnissaqarfimmi, nappaatip sapinngisaq tamaat paasiaarneqarnissaa 

ataqatigiissaakkamillu nakorsarneqalertornissaa anguniarlugu tamakkiisumik 

iliuuseqartoqarnera, Inatsisartunut ilaasortamut qulakkeerinnissutigisinnaavara.   

 

Ad 1) 
Inatsisartut 2009-mi ukiaanerani ataatsimiinneranni kræftimik nakorsartinnissamut 

utaqqinissamut piffissaq killigititaasoq nunalu tamakkerlugu kræfti pillugu 

pilersaarusiornissaq oqallisigineqarmata, Naalakkersuisut ilaatigut oqaatigaat: ”kræftimik 

nappaateqarsorisat ingerlaannaq Dronning Ingridip Napparsimavissuanut sukumiisumik 

misissortikkiartornissaannut innersuunneqartassapput. Taamaammat kræftimik 

nappateqarnerup pasitsaanneqarneraniit nappaatip suussusersineqarnissaa, Qallunaat 

Nunaannut sanilliullugu Kalaallit Nunaanni nalinginnaasumik sivisunerunngilaq”.  

 

Taama oqaaseqaateqarneq kræfti pillugu nassuiaammi- inuit kræftimik nappaatillit 50-it 

missaasa piviusut tunngavigalugit tutsuiginarsaanermik taaneqartartoq atorlugu 

misissuivigineqarneranni uppernarsineqarpoq. Kræftimik nappaatillit misissortik-

kiartornerat kingusingaaraangat, nappaatip suussusaa ingerlaannaq paasineqarsin-

naasarsimasoq, misissuinerup tamatuma takutippaa, nalinginnaasumilli kingusinaarluni 

nappaammik kræftimik suussusersisarneq nakorsaasarnerlu uppernarsinagu.  

 

Ad 2) 
Kræftip pilertortumik kinguneqarluartumillu paasineqarlunilu nakorsarneqarnissaata- 

minnerunngitsumillu napparsimasunit ataasiakkaanit- misissortinneq nakorsartinnerlu 

toqqissisimanartutut ataqatigiissaakkatullu misigineqarnissaanut sapinngisamik 

qulakkeereqataanissaq, Naalakkersuisut assut pingaartsippaat. Tamannalu Kalaallit 

Nunaanni kræfti pillugu pilersaarummut siullermut suliarineqaleruttortumullu 

tunuliaqutaavoq.  

 

Kræfti pillugu pilersaarummi kræftip atugaaneranut annikillisitsisinnaasut pitsaaliuiner-

mut tunngasut kiisalu kræftimik nappaatillit aqqusaartagaasa, soorlu nappaammik 

suussusersiniaanerup, nakorsaanerup peqqissaanerullu, piginnaanngorsaaqqinnerup 

nappaatillu ersiutaanik nipaallisaanerup pitsanngorsaavigineqarnissaannut iliuusissat, 

siunnersuutigineqassapput.   

 

Kræfti pillugu pilersaarummi nalinginnaasumik pingaarnertut qitiutitassat tassaassapput, 

pitsaanerulersitsisinnaanermut periarfissagissaarneruffitta patajaallisarnissaat. 

Taakkuunerupput kræfti pillugu iliuuseqarnerit teknologi-mik atuiffiuvallaanngitsut soorlu 

pitsaaliuineq, pilertornerusumik nappaammik suussusersiniaaneq, napparsimasup 

nakorsartinnerminut atatillugu aqqusaagassai, atuisut peqataatinneqarnissaat, 

piginnaanngorsaaqqinneq, nappaatip ersiutaanik nipaallisaaneq kiisalu- napparsimasoq 

ilaqutaasullu-, isumaginnittoqarfiit akornanni-, nakorsartiffiillu nunatsinniittut nunanilu 

allaniittut akornanni suleqatigiinneq.   

 

Kræfti pillugu pilersaarummi paasissutissiineq qitiutinneqarpoq. Innutaasut nappaammut 

kræftiusinnaasumut ersiuteqarunik - naak ersiutit taamaattut amerlanernut qujanartumik 

kræftimik nappaammilluunniit allamik navianaatilimmik patsiseqanngikkaluartut - 

iliuuseqarnerup tamatuma pilertornerusumik saaffiginnittarnissaat qulakkiissavaa.  

 

Tamatuma saniatigut kræftimik nappaatillit nassaariniarneqarnissaannut napparsi-

masullu nakorsartinnerminnut atatillugu aqqusaagassaat, pilertortumik nappaammik 

suussusersinissamik nakorsaanissamillu qulakkeerinnittut anguniarnerisa eqeersimaar-

figinerunissaat siunertaavoq, tamatumunngalu atatillugu pilersaarummi nakorsartereer-

nerup kingorna pisussat qitiutinneqarput, piginnaanngorsaqqinnissamullu pisariaqar-

titsinerup napparsimavimmiit angerlannginnermi naliliivigineqareertarnissaa siunner-

fiulluni. Tamakku tamarmik napparsimasut amerlanerit nappaamminnit aniguisinnaanis-

saannut, kræftimillu nappaateqarsimasut peqqissinerminni inuunermut piginnaaneqar-

fiullunilu naammassisaqarfiusumut uternissaannut periarfisseeqataassapput.  

